
1 .  CYFLWYNIAD
Lluniwyd y “papur gwyntyllu” hwn o ganlyniad i sgyrsiau gydag aelodau o Dîm 
Cydweithio Rhanbarthol Gogledd Cymru a chynrychiolwyr partneriaid 
Awdurdodau Lleol yn y Gogledd  sy’n ymwneud â chomisiynu gwasanaethau 
gofal cartref. Cododd y sgyrsiau yn dilyn cyhoeddi adroddiad “Helpu Comisiynwyr 
a’r rhai sy’n Caffael Gofal i Hyrwyddo Modelau Gwerth Cymdeithasol” Canolfan 
Cydweithredol Cymru ym mis Rhagfyr 2020. Mae’r adroddiad yn nodi dadleuon a 
chanllawiau ar gyfer ail-lunio gwasanaethau’n unol ag egwyddorion Deddf 
Gwasanaethau Cymdeithasol a Llesiant (Cymru). 

Ariannodd Llywodraeth Cymru y Ganolfan i gydweithio â chomisiynwyr ledled Cymru ar 
fentrau ymarferol a allai droi dadleuon a chanllawiau yn weithredoedd. O ystyried mai prif 
egwyddor y Ddeddf yw sicrhau Canlyniadau Llesiant (fel y’u diffinnir a’u cyd-gynhyrchir 
â’r defnyddiwr terfynol), roedd yn naturiol i sgyrsiau arwain tuag at yr her ganlynol y mae 
comisiynwyr yn y gogledd ac mewn mannau eraill yn ceisio mynd i’r afael â hi, sef: sut 
gallwn wneud mwy o gynnydd o ran symud gwasanaethau gofal cartref o’r dull amser a 
thasg traddodiadol i un sy’n seiliedig ar sicrhau canlyniadau?

Mae’r ateb i’r cwestiwn hwnnw’n golygu mwy na dim ond myfyrio ar egwyddorion y 
Ddeddf. Bydd angen rhoi sylw i faterion rheoli ariannol a rheoli newid. Ond rydym yn 
gobeithio bod y papur hwn yn dangos gwerth yr egwyddorion hynny wrth ysgogi a llywio 
newid yn y system a gwelliant parhaus.

SYMUD O DDULL “AMSER A 
THASG” I  DDULL CANLYNIADAU 
MEWN GOFAL CARTREF

2. PAM NEWID O DDULL AMSER A THASG?
Roedd yr holl gomisiynwyr y buom yn siarad â hwy yn credu’n gryf bod angen y newid. Roedd 
adolygiad cyflym o’r model amser a thasg, gan ddefnyddio egwyddorion a sbardunau’r Ddeddf fel 
templed, yn codi rhai o’r rhesymau craidd dros yr awydd hwn am newid.

Egwyddorion a 
Sbardunau’r  Ddeddf

Canlyniadau llesiant

Defnyddwyr a gofalwyr fel 
cyd-gynhyrchwyr, gyda llais a 

rheolaeth

Cydweithredu rhwng asiantaethau 
perthnasol

Atal neu leihau 
dibyniaeth

Gwerth cymdeithasol, amgylcheddol 
ac economaidd ychwanegol

Cynaliadwyedd

Sut mae’r model Amser a Thasg yn sgorio 
yn erbyn y chwe egwyddor?

Mae’r broses o ddarparu pecynnau gofal a chymorth yn effeithiol ar 
y cyfan o ran cadw pobl yn fyw a’u galluogi i aros yn eu cartrefi eu 
hunain, ond mae’r pwyslais fel arfer yn fiofeddygol a sefydlog, yn 
hytrach na chymdeithasol, emosiynol, personol a hyblyg.  

Er gwaethaf ymdrechion i gael sgyrsiau am yr hyn sy’n bwysig yn 
ystod y cam asesu, ar ddiwedd y broses mae pobl yn tueddu i gael 
set gul o fewnbynnau gwasanaeth sydd byth yn newid, ac ychydig 
iawn o gyfle, os o gwbl, iddyn nhw ddylanwadu ar yr hyn y mae eu 
gweithwyr gofal yn ei wneud.

Mae darparwyr gofal cartref yn cael eu contractio fel yr unig asiant 
cyflenwi ar gyfer gofal a chymorth unigolyn, a dydyn nhw ddim yn 
cael fawr o gyfle nac anogaeth i ymgysylltu â sefydliadau eraill na 
chysylltu â’r gymuned er mwyn cynyddu dewisiadau a chyfleoedd 
pobl i gyflawni’r hyn sy’n bwysig iddyn nhw.

Er bod gan ofal yn y cartref traddodiadol rôl bwysig o ran atal 
derbyniadau i gartrefi gofal ac ysbytai, dydyn nhw ddim yn gwneud 
dim mewn perthynas ag atal pobl rhag bod angen gofal yn y cartref 
y telir amdano, ac nid oes unrhyw beth i’w cymell i leihau dibyniaeth 
pobl ar ofal yn y cartref, gan y byddai gwneud hynny’n lleihau eu 
cyllid.

Ychydig iawn o gyfle, os o gwbl, sydd ar gael i ddarparwyr sy’n 
gweithredu model Amser a Thasg, i alluogi pobl i fod yn rhan o’u 
cymuned a chyfrannu ati. Mae patrymau teithio gweithwyr gofal 
cartref fel arfer yn aneffeithlon ac yn ddrwg i’r amgylchedd. Mae 
lefelau cyflog yn y sector yn isel gydag effaith negyddol ar 
economïau cartrefi a chymunedau.

O gofio bod y model yn wael o ran ymateb i’r ystod lawn o 
ganlyniadau llesiant unigol, yn wael o ran cael gafael ar adnoddau 
eraill drwy gydweithredu a gweithio cymunedol, yn wael o ran atal a 
lleihau dibyniaeth, ac yn wael o ran sicrhau gwerth ychwanegol, mae’n 
amlwg nad yw’n helpu Cymru i sicrhau gwasanaethau cymdeithasol 
sy’n gynaliadwy’n ariannol yn unol â dyheadau’r Ddeddf.

Mae ymchwil wedi dangos hefyd bod y model presennol yn ddiffygiol o safbwynt yr Economi 
Sylfaenol (Cyf 1). Dyma rai o’r diffygion allweddol a amlygwyd:

•	Mae	ffocws	y	model	cymorth	cyfredol	yn	fiofeddygol	yn	hytrach	nac	yn	gymdeithasol	a	
 pherthynol.

• Yr asedau yw amser staff y telir amdano, a chaiff asedau unigol a chymunedol eu 
 hanwybyddu.

• Mae’r model busnes yn caniatáu i elw gael ei echdynnu (yn enwedig gan gadwyni ariannol) 
 ar draul ansawdd a chydnerthedd.

• Mae pwysau diddiwedd ar gostau yn arwain at dorri corneli a throsglwyddo costau yn 
 hytrach nag arwain at enillion o ran cynhyrchiant ac mae hynny ar draul rhanddeiliaid – yn 
 enwedig defnyddwyr a gweithwyr. 

• Mae’r system ariannu’n arwain at gomisiynu digon cyffredin a diddychymyg a diffyg 
 arloesedd.

3.   PAM MAE GENNYM SYSTEM 
 AMSER A THASG?
Roedd y system gyfredol yn ganlyniad cynnar o roi gwasanaethau gofal cartref ar gontract allanol. 
Fe wnaeth y newid o ddarpariaeth fewnol greu angen canfyddedig i fesur yr hyn a oedd yn cael ei 
ddarparu gan gontractwr allanol sy’n derbyn arian cyhoeddus. Y peth hawsaf i’w fesur oedd amser 
a thasg, ac felly mae’r system wedi’i chreu o amgylch amser a chyflawni tasgau. 

O ystyried y diffygion yn y dull hwn (gweler adran 2 uchod), yn ddiweddar mae comisiynwyr wedi bod 
yn ceisio nodi rhywbeth gwell i’w fesur. Fodd bynnag, mae’r cwestiwn yn codi, ai ceisio mesur yr hyn 
y mae darparwyr yn ei wneud yw’r dull gorau o sicrhau’r gwerth mwyaf posibl mewn maes mor 
ddeinamig ac anrhagweladwy â gofal cymdeithasol?

Y PETH HAWSAF I ’W FESUR OEDD 
AMSER A THASG,  AC FELLY MAE’R 
SYSTEM WEDI ’ I  CHREU O AMGYLCH 
AMSER A CHYFLAWNI  TASGAU

4.   BETH YW’R OPSIYNAU AR GYFER 
  SYMUD O DDULL AMSER A THASG 
  I  DDULL CANLYNIADAU?
Ymddengys fod tri opsiwn:

i. Contractio ar sail Canlyniadau

ii. Ychwanegu Canlyniadau at Amser a Thasg

iii. Contractio at “Ddiben” – gyda Chanlyniadau’n llifo o ganlyniad.

i. Contractio ar sail Canlyniadau

Cafwyd sawl ymgais yn Lloegr i gontractio ar gyfer gwasanaethau cyhoeddus ar sail talu am 
ganlyniadau, neu Dalu yn ôl Canlyniadau. Mae’r dystiolaeth ymchwil hyd yma yn awgrymu bod y dull 
hwn yn un sy’n peri problemau, yn enwedig mewn meysydd gwasanaethau cyhoeddus fel gofal 
cymdeithasol:

• Nid yw Canlyniadau Llesiant yn cyd-fynd yn daclus â blychau amser nac arian.
• Mae’r canlyniadau’n unigol iawn – ac yn newidiol.
• Os byddwch yn nodi “yr hyn sy’n bwysig” ymlaen llaw, rydych yn wynebu’r risg o 
 ffosileiddio pethau sydd ddim yn bwysig bellach – neu o fethu â nodi pethau yr hoffech 
 eu cael o edrych yn ôl.
• Bydd darparwyr yn tueddu i wneud yr hyn a nodir, nid yr hyn sy’n bwysig. 

Mae ymchwil wedi dangos diffygion y dull hwn (Cyf 2). 

ii. Ychwanegu Canlyniadau at y Dull Amser a Thasg

Mae’r dull hwn yn ddull y gellir ei ddefnyddio ac yn gam da iawn ymlaen. Mae wedi cael ei arloesi 
ym Mro Morgannwg drwy’r model “Eich Dewis Chi”.

• Mae oriau’n cael eu bwndelu ac ni nodir amserlen.
•	 Mae’r	defnyddiwr	a’r	darparwr	yn	cytuno	ar	gynllun	cyflawni	(yn	seiliedig	ar	Gynllun	Gofal	
 sy’n nodi “canlyniadau lefel uchel” yn unig - er mwyn caniatáu hyblygrwydd)
• Gall y defnyddiwr a’r darparwr gytuno ar dasgau penodol i ganolbwyntio arnynt heb 
 gymeradwyaeth ychwanegol.
• Gall y darparwr amrywio ei oriau dosbarthu 8% +/- yn ystod pob cyfnod adolygu o 
 13 wythnos.
• Gall defnyddwyr fancio oriau i’w defnyddio ar weithgareddau hirach y maen nhw’n 
 dymuno eu blaenoriaethu.
• Mae’r dystiolaeth hyd yma wedi dangos bod:
 - Defnyddwyr yn teimlo bod ganddyn nhw fwy o reolaeth
 - Canlyniadau llesiant nodedig yn cael eu cyflawni na fyddai hynny wedi digwydd yn flaenorol
 - Lefelau boddhad staff a darparwyr yn uchel
 - Tanddefnyddio’n rheolaidd yr oriau sydd ar gael
 - Perthynas agosach rhwng darparwr a chomisiynwyr sy’n fuddiol i bawb.

iii. Prynu Capasiti gyda Diben  

Mae’r opsiwn hwn yn un y gellir ei gyflawni hefyd, fel y dengys y gwaith arloesol yn Sir Fynwy (cyf 
3), a threialu sylweddol ar y dull gweithredu yng Ngwynedd. Mae’n newid radical o’r model Amser a 
Thasg traddodiadol, ac mae’n ymddengys efallai, mai dyma’r dull sy’n cynnig y manteision mwyaf.

Mae Sir Fynwy a Gwynedd wedi gweithio gyda chymorth y Dull Vanguard o feddwl trwy systemau 
(https://vanguard-method.net/). Un agwedd graidd ar y Dull Vanguard yw y dylai newid ddeillio o 
ddysgu cydweithredol lleol ac nid o weithredu glasbrint o’r brig i lawr. Fodd bynnag, mae tystiolaeth 
yn awgrymu, pan fydd pobl yn nodi Diben eu gwaith yn nhermau defnyddwyr (gan gyflawni’r hyn s
y’n bwysig) ac yn ailgynllunio gwasanaeth i gyflawni’r Diben hwn drwy’r dulliau mwyaf effeithlon 
ac effeithiol, eu bod yn tueddu i groesawu’r canlynol:

• Dull gweithredu ardal leol neu sy’n seiliedig ar ardal.
• Darparwyr sy’n gweithio mewn timau iechyd a gofal cymdeithasol – ochr yn ochr â 
 chydweithwyr statudol.
•	 Mwy	o	gyfle	i’r	darparwr	a’r	gweithiwr	gofal	ddefnyddio	eu	gwybodaeth	a’u	perthnasoedd.
• Mwy o ffocws ar ddefnyddio asedau cymunedol a rhwydweithiau pobl a chael mynediad 
 atyn nhw.
•	 Defnyddio	mesurau	i	ddysgu	a	gwella,	yn	hytrach	nag	i	gyfiawnhau	taliadau.
• Darparwyr sy’n cael eu talu i ddarparu capasiti hyblyg, ymatebol a chreadigol yn eu hardal.  

Mae’r capasiti a brynir gan y darparwr yn cael ei bennu gan amcangyfrif cychwynnol o angen y 
boblogaeth ac yna’n cael ei adolygu’n barhaus gan y darparwr a’r comisiynydd i weld a yw’n uwch 
neu’n is o ran capasiti. Yn hytrach na bod yn gontractwr hyd braich na all y comisiynydd ymddiried 
ynddo gydag unrhyw beth ar wahân i ffrwd o becynnau Amser a Thasg sydd wedi eu diffinio a’u 
cyfyngu’n fanwl (ond na ellir eu rhagweld hefyd), mae’r darparwr yn gyflenwr dibynadwy ac yn 
bartner sy’n gydweithredol gyda mwy o sefydlogrwydd ariannol.

Mae’n werth nodi nad trwy ddefnyddio’r Dull Vanguard yn unig y mae ailgynllunio gwasanaethau yn 
y modd hwnnw yn debygol. Mae’n debygol hefyd pan gaiff gwasanaethau gofal a chymorth eu 
gwerthuso a’u hailgynllunio yn erbyn egwyddorion y Ddeddf. Nod y ddau ddull yw gwneud yr hyn 
sy’n bwysig a chynyddu gwerth i’r eithaf.

Mae’n werth nodi hefyd y bydd angen ymweliadau rheolaidd a thasgau rheolaidd ar rai pobl, waeth 
pa fodel a fabwysiedir. Mae ymweliadau o’r fath yn rhan o’r hyn sy’n bwysig iddyn nhw, ac o bosibl yn 
rhan hanfodol. Nid oes dianc felly rhag rota a gweithgarwch cynlluniau gofal critigol mewn unrhyw 
fodel newydd. Ond mae lle i wneud llawer mwy, yn well, ac yn fwy effeithlon. 

5 .   GWNEUD Y NEWID
P’un a yw rhywun yn penderfynu mynd am fodel diwygio tebyg i’r Fro (cadw Amser a Thasg 
fel	y	system	dalu	sylfaenol	ond	gyda	rhywfaint	o	gyfle	i	gael	hyblygrwydd	gan	ddarparwyr	ac	
i roi dewis i ddefnyddwyr), neu fodel mwy radical Sir Fynwy/Gwynedd, (prynu capasiti gan 
ddarparwr sy’n gweithio mewn ardal gyda chi, y partner), bydd yn rhaid derbyn yr angen am 
lawer o waith datblygu.   

Bydd y ddau fodel yn gofyn am newid ac mae newid o bosibl yn sbarduno gorbryder ac ymwrthedd. 
Oni bai bod pawb yr effeithir arnynt yn mynd ar daith ddysgu, er mwyn sicrhau eu bod yn deall yr 
angen am newid, ac yn gallu bod â rhan wrth lywio natur y newid, bydd y gorbryder a’r ymwrthedd 
yn debygol o fod yn ddigon i sicrhau nad oes unrhyw beth yn newid mewn gwirionedd.

Bydd angen i ddefnyddwyr a gofalwyr teuluol gael sicrwydd na fydd y model newydd yn golygu 
diwedd ar ymweliadau hanfodol. Mae profiad arloeswyr yn awgrymu bod pobl sy’n ymuno â’r system 
yn llawer mwy hapus gyda’r syniad o system hyblyg, ond i bawb sydd eisoes yn derbyn gofal a 
chymorth, mae’n debygol mai’r ffordd orau ymlaen fyddai adlewyrchu’r patrwm darparu presennol 
ond gyda chapasiti newydd ar gyfer newid wedi’i gynnwys ynddo.

Mae rheolwyr gofal wedi cael degawdau o gyfeiriadedd tuag at y system gyfredol a bydd angen 
iddyn nhw ollwng gafael ar rai o’r cyfrifoldebau unigryw sydd ganddyn nhw wrth benderfynu’r hyn 
sy’n bwysig a’r hyn sy’n cael ei ddarparu. 

Mae darparwyr wedi datblygu eu model busnes a’u systemau gweithredol o amgylch cael eu talu i 
gyflawni dull Amser a Thasg, a bydd angen amser a chefnogaeth arnyn nhw i ddatblygu ffyrdd 
newydd o weithio, a ffyrdd newydd o ymwneud â: defnyddwyr, comisiynwyr, cymunedau, a hyd yn 
oed eu staff eu hunain. Os mabwysiedir y dull ardal, bydd angen i ddarparwyr fynd drwy broses o 
newid ffocws ac ail-dendro o bosibl hefyd.

Bydd angen hyfforddiant ar staff gofal (ac eraill ar draws y sbectrwm comisiynu a darparu gofal) sydd 
â’r nod o’u gwneud yn fwy hyblyg, ymatebol a chreadigol, gan fynd ati’r un pryd i gadw eu 
cymhwysedd a’u hymrwymiad i hanfodion gofal.

Y ffordd orau o ddwyn yr holl randdeiliaid hyn ynghyd, ac ymgysylltu â nhw mewn modd ystyrlon, 
fydd gwneud hynny ar lefel leol, ac o ganlyniad, mae atebion gwahanol, i raddau mwy neu lai, yn 
debygol o ddod i’r amlwg ym mhob ardal awdurdod lleol. Bydd y cwestiwn “Beth sydd ar gael eisoes” 
hefyd yn llywio atebion, hyd at lefel leol iawn. 

Er gwaethaf y duedd tuag at frogarwch, bydd yn ddefnyddiol os ceir anogaeth ranbarthol a c
henedlaethol, ac os bydd gwaith yn cael ei wneud ar y lefelau uwch hyn er mwyn mynd i’r afael â’r 
rhwystrau rhanbarthol a chenedlaethol sy’n atal newid.

Ar y lefel ranbarthol, bydd yn bwysig cydweithio â’r Bwrdd Iechyd. Efallai bydd gan y bwrdd iechyd 
derfynau o ran polisi neu allu i gymryd rhan mewn (er enghraifft) timau integredig lleol iawn. Bydd yn 
ddefnyddiol gwybod beth yw’r terfynau hyn a’u cynnwys yn y broses o wneud penderfyniadau lleol.
Ar y lefel genedlaethol, bydd yn bwysig cydweithio â Llywodraeth Cymru ac eraill. Rydym wedi clywed 
y gallai’r rheolau cyfredol ar godi tâl ar ddefnyddwyr am ofal cymunedol fod yn rhwystr mewn p
erthynas â datblygu darpariaeth gofal cartref hyblyg. Bydd yn ddefnyddiol gweld materion o’r fath yn 
cael eu rhoi gerbron fforymau priodol a bod atebion yn cael eu cynnig.

6 .   ADEILADU AR YR HYN SYDD GENNYM  
  E ISOES 
Bydd gan bob rhanbarth ac awdurdod lleol ei ddulliau newid ei hun, ond o ystyried ein ffocws ar y 
Gogledd, rydym yn cynnig rhai enghreifftiau o’r rhanbarth hwnnw o waith y gellid adeiladu arno.

• Fframwaith Gofal Cartref Gogledd Cymru

 - Mae’r Fframwaith yn darparu sail sylweddol iawn ar gyfer dewis darparwyr fel derbynwyr 
  arian cyhoeddus.
 - Mae Atodlen 2 yn caniatáu i wasanaethau gael eu dyfarnu drwy dendrau bach lle mae   
  Manyleb y Gwasanaeth wedi’i mireinio.
 - Mae Atodlen 7 yn darparu Fframwaith Mesur Canlyniadau Ansawdd Drafft y gellir ei 
  ddefnyddio “i gefnogi gwelliant parhaus ac i gefnogi’r ddealltwriaeth o’r effaith o dderbyn 
  gofal cartref ar ansawdd bywyd”. 
 - Gallai’r mesurau hyn neu fesurau eraill (a ddatblygwyd yn fynychol gyda darparwyr) ddarparu  
  rhywfaint o feintioli o’r hyn sy’n cael ei gyflawni, at ddibenion dysgu a gwella. 

• Rhaglen Trawsnewid Gwasanaethau Cymunedol (Cyf. 4 – Enghraifft o’r hyn sydd ar y 
 gweill yn y Gogledd)

 - Mae hyn yn darparu gweledigaeth o weithwyr proffesiynol ym maes iechyd cymunedol a gofal  
  cymdeithasol yn gweithio mewn timau integredig mewn ardaloedd lleol.
 - Byddai cynnwys darparwyr gofal cartref mewn timau lleol o’r fath yn ddatblygiad rhesymegol 
  gan gyd-fynd â model “ymddiriedaeth a chydweithredu.
 - Dyma’r dull sy’n cael ei ddilyn yng Ngwynedd.

• Datblygiadau yng Ngwynedd

 - Mae Gwynedd yn paratoi ar gyfer ail-dendro gofal cartref gan ddefnyddio model wedi’i 
  ailgynllunio gydag ystod o nodweddion arloesol:
 - Timau adnoddau ardaloedd lleol sy’n cynnwys y darparwr gofal
 - Cyllid yn seiliedig ar amcangyfrif o gapasiti staffio a rheoli, cap ar “elw” a lefel cyflog 
  gwarantedig i staff sy’n llawer uwch na’r isafswm cenedlaethol.

•	 Strategaeth	Trawsnewid	Gofal	Cartref	Sir	y	Fflint	–	Cynnydd	i	Ddarparwyr	(Cyf	5)

 - Mae rhaglen o weithdai wedi sicrhau consensws ar yr angen am system sy’n:
  - Dechrau ac yna’n datblygu’n barhaus o safbwynt yr hyn sy’n bwysig i’r unigolyn
  - Galluogi’r darparwr gofal i fod yn hyblyg a’i annog i ddysgu a rhannu’r hyn sy’n gweithio 
   a ddim yn gweithio
  - Mynd i’r afael â lefelau ffioedd a chyflogau isel.

7.   CASGLIADAU
Ni ddylid gohirio newid o ddull Amser a Thasg tuag at Ddull Canlyniadau yn y gobaith y bydd system 
newydd o gyfnewid arian cyhoeddus er mwyn sicrhau canlyniadau mesuradwy yn cael ei datblygu. 
Nid yw’n hawdd mesur canlyniadau a cheisio eu gwneud yn ganlyniadau mesuradwy mewn dulliau 
newydd anhyblyg ac aneffeithlon. 

Yn hytrach, dylech ddwyn ynghyd eich holl randdeiliaid allweddol, ac ailgynllunio eich systemau ar 
gyfer prynu gofal a chymorth yn seiliedig ar ddiben clir: sicrhau bod yr unigolion yn cael yr hyn sy’n 
bwysig iddyn nhw heb orfod cael mwy o gymorth y telir amdano nag sy’n hanfodol. 

Gallech ddefnyddio’r Dull Vanguard i gynorthwyo gyda’r broses ailgynllunio. Gallech ddefnyddio’r 
Broses sy’n seiliedig ar Egwyddorion a ddatblygwyd gan Ganolfan Cydweithredol Cymru (Cyf 6). 
Gallech ddefnyddio eich adnoddau lleol eich hun ar gyfer arwain a hwyluso. Gallech ddysgu gan 
arloeswyr eraill ledled Cymru.

Mae angen i chi fod yn barod i wneud dau beth mawr:

 - Cynnwys eich holl randdeiliaid ar y daith gyda chi – gan roi eich amser a’ch sylw iddyn nhw.
 - Newid y ffordd rydych yn prynu gofal a chymorth – gan greu mwy o berthnasoedd sy’n 
  seiliedig ar ymddiriedaeth. 

Mae’n bosib gwneud hyn. 

A bydd yr amser a’r ymdrech yn talu ar ei ganfed.

Deunyddiau cyfeirio

(1) https://foundationaleconomycom.files.wordpress.com/2017/01/social-innovation-in-home-care.pdf
(2)  https://www.researchgate.net/publication/313932492_Outcome-based_contracting_for_human_services#:~:text=Out
 come%2Dbased%20contracts%20in%20public%20human%20services%20are%20defined%20as,in%20the%20lives%20
 of%20clients.&text=And%20there%20is%20no%20evidence,payment%20structures%20as%20contracts%20progress.
 https://www.scie-socialcareonline.org.uk/outcome-based-payment-schemes-governments-use-of-payment-by-results
 -report-by-the-comptroller-and-auditor-general/r/a11G000000AwlDCIAZ
(3) https://www.linkedin.com/pulse/stop-drafting-commissioning-plans-learn-together-simon-pickthall/
(4) Our vision | North Wales Collaborative 
(5) http://helensandersonassociates.co.uk/progress-providers-home-care/
(6) ‘Principles-based Process’ to increase Social Value Models in the Delivery of Social Care, Wales Co-operative Centre

